Ruling mogħti mill-Ispeaker l-Onor. Anġlu Farrugia fis-Seduta 195 tas-16 ta’ Jannar 2024 dwar l-Ewwel Qari ta’ abbozzi ta’ liġi mressqa mill-Oppożizzjoni

Fis-Seduta 194 tal-15 ta’ Jannar 2024, wara l-ħin tal-Mistoqsijiet Parlamentari, l-Onor. Robert Cutajar talab lis-Sedja:

“ONOR. ROBERT CUTAJAR: Mr Speaker, nhar l-Erbgħa li għadda skatta ż-żmien biex din in-naħa tal-Kamra  tidentifika wieħed mill-Abbozzi li għandna biex inkunu nistgħu niddiskutuhom nhar il-Ħamis. Għadha kif tkellmet miegħi l-Onorevoli Kollega Whip tal-Gvern u qaltli li din ma ġietx diskussa kif kien hemm il-ftehim u l-qbil li kellu jsir ... Ministru, għal din in-naħa, il-fatt li għandna seba’ Abbozzi ta’ Liġi li wħud minnhom ilhom ħafna mressqin – għall-korrettezza, għandi d-dati hawnhekk, Mr Speaker; pereżempju waħda mill-1 ta’ Ġunju 2022 u oħra fl-20 ta’ Lulju 2022 – mhuwiex aċċettabbli li l-Gvern irid li aħna nidentifikawlu dik il-waħda li se niddiskutu. Għax il-Gvern għandu l-obbligu li jirrispetta lil din in-naħa tal-Kamra billi jagħtina d-dritt li l-Ewwel Qari nressquh, kif jiġri f’demokrazija. Jekk il-Gvern se jibqa’ jinsisti, nitlob l-intervent tiegħek għax mhux aċċettabbli li hemm seba’ private members’ bills li l-Ewwel Qari tagħhom għadu ma tressaqx. Dan sempliċement minħabba l-inkompetenza tal-Gvern għax għadu ma ddiskutiex din il-materja.”.

Hawnhekk is-Sedja talbet lill-Whip tal-Gvern, l-Onor. Naomi Cachia, jekk kellhiex informazzjoni dwar dawn l-abbozzi ta’ liġi, u wieġbet hekk:

“ONOR. NAOMI CACHIA:  L-issue ġiet diskussa għal darba, tnejn, tlieta. Jien qed noffri soluzzjoni li naħseb li hi raġonevoli immens. Naħseb li l-Oppożizzjoni tista’ tindika liema huma l-abbozzi li tixtieq li tagħtihom prijorità u aħna m’għandniex problema li nressqu l-First Readings. Imma li jkun hemm seba’ abbozzi tal-Oppożizzjoni fuq l-aġenda tal-Gvern ma naħsibx li jagħmel sens.”.

Is-Sedja rringrazzjat liż-żewġ Whips, u l-Onor. Robert Cutajar żied illi:

“ONOR. ROBERT CUTAJAR: Jekk ressaqna seba’ private members’ bills, għall-Oppożizzjoni kollha huma importanti. (Interruzzjonijiet) Ma nistgħux nagħmlu distinzjoni bejn suġġett u ieħor. Jekk il-Gvern huwa komdu li jkompli jinsulenta l-intelliġenza tan-nies f’din il-Kamra, dan mhuwiex aċċettabbli. Nitlob l-intervent tiegħek biex dan in-nuqqas ma jibqax isir.”.

Hawnhekk is-Sedja rringrazzjat lill-Onor. Cutajar u talbitu jgħaddilha l-lista ta’ dawn l-abbozzi li huma pendenti.

Is-Sedja rat il-lista ta’ seba’ abbozzi ta’ liġi li għamlu referenza għalihom l-Onor. Cutajar kif ukoll l-Onor. Cachia, u ser nelenkahom:
· Mozzjoni 43 – Abbozz ta’ Liġi li jemenda l-Kostituzzjoni ta’ Malta, li jittratta l-kultura; Mozzjoni 66 – Abbozz ta’ Liġi li jimplimenta l-konklużjonijiet u r-rakkomandazzjonijiet tal-inkjesta Daphne Caruana Galizia; 
· Mozzjoni 122 – Abbozz ta’ Liġi li jemenda l-Att dwar l-Impiegi u r-Relazzjonijiet Industrijali, li jittratta l-fastidju sesswali; 
· Mozzjoni 145 – Abbozz ta’ Liġi għat-Tnaqqis ta’ Ħela tal-Ikel; 
· Mozzjoni 151 – Abbozz ta’ Liġi li jemenda l-Kostituzzjoni ta’ Malta u jittratta l-ambjent; Mozzjoni 194 – Abbozz ta’ Liġi dwar l-Istħarriġ Ġudizzjarju; u 
· Mozzjoni 204 – Abbozz ta’ Liġi li jemenda l-Att dwar il-Konvenzjoni Ewropea.

Is-Sedja tistqarr mill-ewwel illi l-Ordnijiet Permanenti tal-Kamra huma ċari dwar kif tiġi determinata l-Aġenda tal-Kamra. F’dan ir-rigward is-Sedja kienet ukoll tat diversi rulings, fosthom dak mogħti fis-Seduta 535 tat-18 ta’ Jannar 2022, dwar abbozzi ta’ liġi ta’ membri privati. 

F’dan ir-ruling is-Sedja kienet ġiet mitluba tiddeċiedi dwar żewġ punti saljenti:

          - Għaliex fuq l-aġenda ma ttellgħetx il-mozzjoni tal-Ewwel Qari ta’ dan il-private members’ bill; u

· Għaliex dan il-private members bill qiegħed jitqies bħala Money Bill.

U ser nikkwota:

“Dwar l-ewwel punt is-Sedja tibda billi terġa’ tirreferi għall-Ordni Permanenti 19 li jgħid hekk:

“19. Fil-ġranet riżervati għax-xogħol tal-Gvern, il-Gvern jista’ jirranġa dak ix-xogħol, sew jekk ikunu ordnijiet tal-ġurnata jew avviżi ta’ mozzjonijiet, b’dak l-ordni li huwa jidhirlu xieraq.”.

Dan ifisser li l-prerogattiva ta’ x’jittella’ fuq l-Aġenda fil-ġranet riżervati għal xogħol tal-Gvern, bħalma kienet fil-fatt is-seduta tal-bieraħ, hija totalment tal-Gvern. 

Dwar l-argument tal-Onor. Agius li ladarba għaddew tlett ijiem, il-mozzjoni tal-Ewwel Qari dwar dan il-private members bill kellha titla’ fuq l-aġenda, is-Sedja tinnota li l-Ordni Permanenti rilevanti bl-ebda mod ma jgħid li tassattivament il-mozzjoni trid bilfors tittella’ u f’dan ir-rigward nikkwota l-Ordni Permanenti 22: 

22. Avviż ta’ interpellanza jew mozzjoni jingħata billi tiġi kkonsenjata kopja tiegħu lill-Iskrivan tal-Kamra. Dik il-kopja għandha tkun miktuba pulit, u għandha jkollha l-firma tal-membru li jkun se jressaqha. Għandu jingħata avviż ta’ mill-anqas tlett ijiem għal interpellanza jew għal mozzjoni.

Minn dan joħroġ ċar li t-terminu ta’ tlett ijiem li ssir referenza għalih f’dan l-Ordni Permanenti huwa l-perjodu minimu li mozzjoni teħtieġ minn meta tiġi ppreżentata sa meta tittressaq fil-Kamra billi tidher fuq in-Notice Paper, u bl-ebda mod ma jgħid li mozzjoni trid bilfors tittella’ wara tlett ijiem.

Għaldaqstant, fir-rigward tal-ewwel punt imressaq mill-Onor. Agius is-Sedja tirrileva li l-Ewwel Qari tal-Private Members Bill ma ttellax fuq l-Aġenda tas-seduta parlamentari tal-bieraħ għaliex il-Gvern għażel li ma jtellgħux, u dan skont l-istess Regolamenti tal-Kamra.”.

Minn dan joħroġ ċar illi fir-rigward tal-proċedura ta’ kif tiġi ssettjata l-aġenda tal-Kamra, inkluż meta jittellgħu mozzjonijiet għall-Ewwel Qari ta’ private members bills, wieħed għandu jkun iggwidat minn dak li jgħid l-Ordni Permanenti 19 dwar Ordni tax-xogħol fil-ġranet tal-Gvern, u ċjoè li hija prerogattiva tal-Gvern meta mozzjoni tidher fuq l-Aġenda tal-Kamra.

Min-naħa l-oħra s-Sedja tifhem il-preokupazzjoni tal-Oppożizzjoni, speċjalment meta qed nitkellmu dwar seba’ abbozzi ta’ liġi, bl-ewwel wieħed imur lura għall-1 ta’ Ġunju 2022, u bl-aħħar wieħed jitressaq fl-14 ta’ Diċembru 2023. Dan is-Sedja qiegħda tgħidu wkoll fid-dawl tal-fatt li kif irrimarka l-Onor. Cutajar stess, fl-14 ta’ Jannar 2024 beda jiskatta dak il-perjodu li fih l-Oppożizzjoni hija intitolata tressaq xogħol fil-jum tal-Ħamis skont il-proċeduri stabbiliti, u li l-Oppożizzjoni ġustament tixtieq tutilizza. Is-Sedja tifhem li għandu jkun hemm qbil u ftehim dwar dawk l-Abbozzi, jekk mhux kollha, illi għandu jsir l-Ewwel Qari tagħhom sabiex minn hemm jiġu ppubblikati u jkunu jistgħu jittellgħu għad-diskussjoni f’seduta li tispetta l-Oppożizzjoni.

Is-Sedja tapprezza li s-sitwazzjoni fejn l-għażla tax-xogħol li tixtieq tmexxi l-Oppożizzjoni tiddependi fuq għażla tal-Gvern ma hix waħda feliċi, u dan ukoll għaliex meta wieħed jara dak li hemm fil-House of Commons tar-Renju Unit, isib illi għalkemm il-parti l-kbira tal-liġijiet mgħoddija jiġu minn abbozzi mressqa mill-Gvern, hemm ukoll diversi proċeduri li permezz tagħhom backbenchers mingħajr responsabiltajiet ministerjali jistgħu jressqu abbozzi u finalment jgħaddu liġijiet. 

Is-Sedja tfakkar illi skont l-Ordni Permanenti 197 tal-Ordnijiet Permanenti tal-Kamra tad-Deputati, fil-każijiet mhux regolati bl-istess Ordnijiet Permanenti wieħed għandu jirrikorri għar-regoli u l-użanzi tal-House of Commons Ingliż. Ta’ min jinnota li, kif semmejt, fil-proċedura tal-House of Commons jeżistu diversi opportunitajiet sabiex Membri privati jmexxu xogħol tagħhom. Għalhekk huwa opportun li wieħed jirrifletti kif il-Kamra tista’ tiffaċilita l-proċeduri biex l-Oppożizzjoni jkollha dritt tressaq private members bills fil-ġranet allokati għaliha, u dan ukoll għax fir-Renju Unit hemm sistema li torbot kemm il-House of Commons kif ukoll il-House of Lords, anke jekk din tal-aħħar ma tistax tapplika għaliex hija sistema ad hoc għall-Parlament Ingliż li huwa bi-kamerali. 

Is-Sedja tikkwota x’jingħad fl-MP’s Guide to Procedure tal-House of Commons proprja dwar kif Membri Parlamentari li ma humiex Ministri, jistgħu jintroduċu Abbozzi fil-Kamra:

“Any MP who isn’t a minister can introduce a Private Member’s Bill. They can be about any topic, but the main purpose can’t be to create a new tax or increase Government spending. There are three ways to introduce your bill:

· Win one of 20 places in the Private Member’s Bill Ballot: these bills are given priority on the 13 Fridays set aside for debating Private Members’ Bills. The ballot takes place towards the start of a session.
· Apply for a Ten-Minute Rule Bill: this gives you ten minutes to talk about your bill in the Chamber.
· Apply for a Presentation Bill: the title of your bill will be read out in the Chamber, but there’s no opportunity for a speech.”

Is-Sedja, ma tħossx li għandha tidħol fil-mertu ta’ liema abbozzi ta’ liġi, jekk mhux kollha, għandu jkun hemm ftehim dwarhom biex għall-inqas ikunu jistgħu jittellgħu għall-Ewwel Qari sabiex dawn ikunu jistgħu jiġu ppubblikati u jibdew jidhru fuq l-Aġenda tal-Kamra, u meta jkun il-każ, jitilgħu għat-Tieni Qari. Madankollu s-Sedja tħeġġeġ liż-żewġ naħat sabiex ikun hemm l-abbokkamenti neċessarji bejn il-Gvern u l-Oppożizzjoni, sabiex fl-iqsar żmien possibbli, fl-assenza ta’ proċedura ad hoc dwar meta jittellgħu l-private members bills fuq l-aġenda - fejn il-prerogattiva hija dejjem tal-Gvern - jaslu għal ftehim dwar liema abbozzi tal-Oppożizzjoni għandhom jingħataw prijorità.

Ir-ruling huwa deċiż.
